
BASTÈ É LAPWENT 

Sé Lapwent, aka gran-manman’nou é gran-papan’nou, nou té ni labitid ay pasé détwa 

jou, lè fèt Senklòd té bout an sèktanm, avan lékòl té wouvè. Menmjan lè ou té Senklòd, 

sé té kalmipla, on mouch pa té ka volé, sé menmjan Lapwent té ni mouvmantation, onlo 

alévini. 

Senklòd, ou té ka tann  ka sòti adan sé kaz-la, tout mizik nonm té ka jouwé, tousa ki té 

ka pasé adan lavi, tout ti chanté laliwonnaj té ka fè, tout ti mizik dous a péyi-la ki té ka 

jouwé lannuit, é tout mizik ou té pé tann an tout ti lilèt Lakarayib, dèpi jou té ouvè 

joustan lannuit tonbé. Lapwent, hélé é chanté té ka fè onsèl, lakontantman é lapenn té ka 

viv ansanm-ansanm, sirenn a bato an Daws-la é wouklé a motè a loto, dézòd a fren a 

bisiklèt, kòné a tranpòkomen, wélélé a moun ki si mawché, tousa té ka fè  onsèl 

voukoum ki té ka anki pé onsèl kou, laprémidi pa koté twazè. An moman-lasa ou pa té 

ka tann ayen, sé té alè-lasa moun té ka fè on ti pijé-zyé. 

 E sé anki lè labadijou té ka ouvè wòb a-y ou té ka tann ti mizik a òwkès ki té ka jouwé  

an kyòs-la si laplas Laviktwa. Nou té ka pwofité manjé on ti kòné pistach, on ti bonbon 

douvan sinéma Rènésans ki té ka kléré, avan nou té woumonté Mòn Lalòj. 

Nou toujou té ka pwan prèmyé transpòkomen dèpi  katrèdmaten Senklòd, anba on ti 

lapli ki té ni labitid tonbé an péryòd-lasa davwa nou té an livènaj. Nou té ka rivé Granntè 

koté dizèd’maten é nou té ka byen kontan ti lapli-la ki té ka ba  séchrès-la on ti favè. 

Lavèy –la lakontantman té fè nou ay kouché ta, nou té rèsté ka anmizé-nou ka fè lantou 

a sé dé kouch-la : 

Chik  chik chik, nou k’ay Lapwent 

Chòk chòk chòk, nou k’ay dòmi Mòn Lalòj 

Chik chik chik, nou k’ay fè maji ! 

Kou-lasa, sé èvè Pòl nou té désann, adan kat-chèvo a-y, nou, twa tigason, nou té size, 

séré dèyè la. Pòl  pa té pé menné loto-la kon moun fou davwa papa té sizé douvan  owa 

a-y. Nou té ka di tou piti, èvè on ti ri, pou Pòl  tousèl  té tann “ Fren-la ka opozé Pòl pèd 

chimen”. Nou té tou kontan fè ti jédimo-lasa èvè tinon a-yo toulédé, Frennèl é Pòl. 

Lapwent sé té on vil gyòk, sé moun-la té jenn, i té ni lopilans men i té plen zémodis osi, 

i té ka pwòspéré, magré sa,  té ni moun maléré silon lari-la ou té pwan la. I té ka fè 

konmès adan sé gran dépo a-y la. I té ka fè bokantaj, ka bay koko pou savon (papa-w té 

ka mandé-y, si yo té pran tan gadé, ki entéré yo té ni adan bokantaj-la évè Lafwans). 

Lapwent té ka ouvè zèl a-y an tout sans, i pa té ni gran lari pou moun té pran on favè,  i 

té fèmé si-y menm, menmsi i té ka débouché si gran vé-la, pli gran  bé  a Karayib-la. Sé 

on koté nèg lévé gawoulé, men sé la osi nèg soufè anba chenn, sé konsa Mizé Chèlchè é 

Mizé Lèwminyé  ka montré nou-y.  

Bastè, kapital  a péyi-la, an tout lopilans a-y té ka dòmi si-y menm, pannan Lapwent té 

ka enpozé-y konsidiré i té  kapital-la ! Yonn adan sé marèn a-w la té ka rété Lasénisman.  

Twotwa a kawtyé-lasa té toujou plen dlo, on dlo sal ki  té ka dòmi, magré travay a sé 

vyè ponp-la. Lanmè la ki té ka séparé Fò-la é Mangwòv-la té toujou paré débòdé si 

Lapwent pou  woupwan plas a-y. I té jalou oben konplis a  sé tranblanntè-la é sé siklòn-

la ki té ni labitid dékalboré vil-la. 

Bastè té ni on tralé montangn, lè-la té fré, tè-la té byen gra, é té ni onlo flè toupatou, sé 

té tè a fanm, tè a manman-w, tè a gran-manman-w. Granntè li, sété tè a nonm,  tè a papa-

w, tè a sé tonton a-w la é a gran-papa-w. Granntè, pa té ni dlo, tè la té sèk é plat anba 

solèy-cho la, anba sab-la , anba sèl,  é anba swè a nonm ;  anba ji cho a kann-la é dlo 

koko-la. Davwa té ka fè cho kon cho fèt, on bon ti sowbé-koko té ka fè tout moun plézi 

lé dimanch-aprémidi. Sé sé timoun-la té ka touné sòwbé-la yonn apré lòt si sèy a pòt a 

kaz a gran-anman é gran-apa, sé té on lokazyon pou sé timoun-la, pa fè on ti pijé-zyé 

men fò yo té pwangad pa lévé sé granmoun-la. 

